
iru murrizketak, kanporatze masi-
boak, lorpen sozial gutxituak,
ongizatearen estatua arriskuan,
pobrezia, egoera honetara bultzatu
gaituzte diru xahutze konpulsibo-

ek, kudeaketa negargarriek, handikien abe-
raste lotsagarriek eta politikarien jarduera
fraudulento eta korruptoek. Sistema neoli-
beral honen filosofiak eta ideologiak, labur
esanda, aberatsak aberatsago eta pobreak
pobreago egiten dituena. Egoera ezin
larriagoa bizi dugula ematen du. Sakana-
ren sakonera erortzeko hurren gaudela,
alegia. Hori dirudi. Eta dirudi diot, ezen
kalean, egunean-egunean, lanetik atera
eta ardo bat hartzera joaten zarenetan,
tabernak jendez mukuru ikusten dituzu,
astegun buruzuria izangatik ere. Zapatu-
domeketan edozein jatetxetan bazkaltze-
ko-afaltzeko, aurretiaz eskatu behar duzu
txanda. Aste Santuko oporrak gozatu
dituztenak ere ez dira gutxi. Krisiaren
aitzakiarekin baina, lau egunerako Norve-
giako Fiordoetara joan beharrean, Beni-
dorreko edo Algeciraseko eguzki beroa-
ren atzetik ibiliko ziren seguruenik, eta
Athleticek jokatuko duen Errege kopako
finalera joateko asmo dutenek ez dakit
banketxean krediturik eskatuko duten
edota gordeta duten diru poxia erabiliko
duten bidaia, egonaldia eta zelairako

sarrera ordaintzeko. Crisis? What Crisis?
abesten zuen Supertramp musika taldeak.
Gero, agian, makina bat talo eta morokil jan
beharko dute zorrak ordaintzeko! Gozatu
dudana, nork kenduko dit ba dagoeneko?,
pentsatuko dute, eta kito! Baina ukaezina da
egunero entzuten-ikusten ditugun berriak
ezin latzagoak direla. Eta egoera honek ez
du behea jo, antza. Baina salbuespenak

salbu, kalean, gure herrian ez da antze-
maten benetako egoerak islatzen duen
irudia. Manifak, lanuzteak eta grebak
eguneroko ogi izaten jarraitzen dute, eta
izango da miseria gorrian bizi denik eta
ahora mokadurik eramateko modurik
izango ez duenik, eta aurrera egingo
badu, gizarte laguntzen apurrarekin kon-
formatu beharko denik. Baina gure kalee-
tan horrelakorik ez da hain nabarmen
ikusten. Ikusezin, ukiezin bilakatu dira
krisiaren eraginak baztertu dituen gizon-
emakume aldrak, Indiako gizarte maila
behekoenetako kastarik gabekoak bezala-
xe. Ez dakiguna da sistema injustu eta
insolidario honek betiko desagerrarazi
edo irentsiko dituen (gaituen) edo bizi-
tzaren (ekonomiaren) ziklo
nefasto hau iraganda, ezere-
zetik edota errautsetatik ate-
rata, aurrera egiteko gaitasu-
na izango duten (dugun). n

«
Ukaezina da, egunero 

entzuten-ikusten ditugun

berriak ezin latzagoak dira. 

Eta egoera honek ez du 

behea jo, antza. Baina 

salbuespenak salbu,

kalean, gure herrian ez da

antzematen benetako

egoerak islatzen

duen irudia

»

Bi eredu. Ipar-Hegoak antola-
tu Mus Txapelketaren finala
Gipuzkoako Seguran. Bikote
zenbaiteko lagunak gazteleraz
mintzo, euskara arrotz. Iparraldekoek eus-

kara eta frantsesaz gain, gaztelera ezagun. Itzultzailerik
gabeko komunikazioa burutzeko gauza, elkarrekin ikusi
ditugu bazkal garaian eta ondorengo kantu-dantzen jos-
tetan, pozik. Baigorriko Nafarroaren Egunean sei lagun
borobilean. Baxenafar bi hegoaldeko lau. Hauetako
batek nekez egiten du euskaraz. Beste hirurek bezala, ez
daki frantsesa. Gazteleraz ari dira. Baxenafarrak hemen
ere gaztelera mintzatzeko gauza dira, elkarrekiko harre-

mana eten ez dadin. Erdaldunak normal-
tzat hartzen du egoera, ez zaio arrotza egi-
ten. Gehiengoaren parte da, ohitua da
gutxiengoak berea mintza dezan, ez da

harritzen ez lotsatzen. Etxean da. Ez du frantsesa
behar, ez da euskalduna, alaba ikastolan duen abertzalea
da. Euskara, gaztelera eta ingelesa mintzatuko dituen
alabaz harro da, misión cumplida esan du postretzat. Ez
du erreparatu baigorriarrak etxeko hirurak
erabiltzeko gauza direla, hegoaldeko feste-
tan ez dutela ingelesaren beharrik bertako
erdaldunekin harremanak izateko. Gutxien-
goan bizitzeak badu bere abantaila. n

